
Euskararen lege berria eskatu dute euskalgintzako ordezkariek 

Eremu banaketa desagertzeko zein eskubideak bermatzeko eskatu dute foru legearen 18. urteurrenean 

Maitane burusko - IRUÑEA 

Nafarroako Gobernuaren 15/1986 foru legea, Euskararen Legea alegia, onartu zutenetik 18. urteurrena izango da gaurko egunean. Euskalgintzaren arloko eragileek, hala ere, ospatu beharrean, Nafarroan lege horrek eragin dituen «zatiketa eta hizkuntza eskubideen urraketa etengabea» salatu dute, eskualdea hiru eremutan banatzearen ondorioz. 

Hori dela-eta, euskalgintzaren eragile zenbaitek balorazio komuna plazaratu nahi izan zuten atzo, «Hizkuntza Eskubideen Deklarazio Unibertsalean zehaztutako baldintzetan oinarrituta, euskararen ofizialtasuna zein berezkotasuna eta lehentasuna» aitortu dadila aldarrikatzeko.Administrazioan Euskaraz, AEK, Behatokia, Euskal Herrian Euskaraz, IKA, Kontseilua, Oinarriak eta Sortzen-Ikasbatuaz talde euskaltzaleek, beraz, indarrean dagoen Euskararen Legea desagertzeko eskatu zuten.Oro har, Euskararen Legeak Nafarroan euskara normalizatzeko «oinarri nahikorik» ez duela adierazi zuten elkarretaratutako euskalgintzako erakundeetako ordezkariek. 

Eremu banaketa, «logikarik gabeko erabakia» 

Nafarroako euskaldunen eskubideak bizi den eremuaren arabera arautuko zituen legea 1986. urteko abenduaren 15ean jarri zuen Nafarroako Gobernuak indarrean. Paul Bilbao Behatokiko zuzendariak azaldu zuen «logikarik gabeko erabakia» izan zela, «ez baitago ulertzerik araudiak berak hizkuntza propioa dela onartzea, eta ofizialtasuna eremuaren arabera banatzea». 

Azken bi hamarkadetan, legeak ezarritako eremu ez-euskaldunean herritarrek «eskubiderik gabe» jarraitzen dutela salatu zuen, era berean, Bilbaok. Legeak finkaturiko eremu mistoari dagokionez, Behatokiko zuzendariak nabarmendu zuen gutxiagotze instituzionala gertatu dela azken urteotan, legeak babestuta. Horrela, Nafarroako Gobernuak euskararen erabilera gutxitzeko hainbat dekretu atera ditu, epaitegietan bertan behera gelditu zen 37/2000 dekretua eta 29/2003, esaterako.Paul Bilbaoren esanetan, eremu euskaldunean ere Nafarroako Gobernuak ez dio erreparatu legeari berari, eta egun hizkuntza eskubideak sistematikoki urratzen direla adierazi zuen. «Azken finean, Euskararen Legeak Nafarroako herritarren artean bereizkeria eta hizkuntza bera desagerrarazteko saioa ekarri ditu», gaineratu zuen, bildutako euskalgintzako eragileen izenean. Irantzu Onko Oinarriak erakundeko kideak «diskriminazio guztien iturritzat» jo zuen 15/1986 Legea, «nafarren hizkuntz eskubideak urratzea legeztatzeaz gain, euskara normalizatzea, sustatzea eta erabiltzea eragoztea baitu xede».Onkok foru legearen urteurrenaren atarian Nafarroako Gobernuko hizkuntza politika salatzeko parada izan zuen, eta, Bilbaok bezala, eskubideak bizi garen aldearen arabera banatzea «ulergaitza» zela esan zuen. Oinarriak-ek Nafarroako Gobernuaren hizkuntza politikaren balantzea ere plazaratu zuen. Bere esanetan, ezagutza alorrean, belaunaldi gazteen datuetan gorakada gertatu bada ere, azken hogei urteotan, oro har, portzentaje bera izan da. Erabilerari dagokionez ere, «hazkunderik eza» azpimarratu zuen. Azken finean, Nafarroako Gobernuaren «borondate falta» salatu zuen Onkok, eta hizkuntza politikaren eta lege eraginkor eta normalizatzaileen aldeko aldarria egin zuen. 

«Errotik aldatu beharreko legea» 

Azkenik, Xabier Mendiguren Kontseiluko idazkari nagusiak lege berri baten beharra argudiatu zuen, Euskararen Legeak, bere esanetan, ez baitu «inondik inora euskaldunon nahia betetzen. Hortaz, ez du balio». 

Mendigurenek adierazi zuenez, «errotik aldatu beharreko legea» da 15/1986 Foru Legea, eta hizkuntza politika berria garatu eta gauzatu behar da Nafarroan. Lege berri horren ezaugarriez ere hitz egin zuen Kontseiluko idazkari nagusiak. «Hizkuntza Eskubideen Deklarazio Unibertsalak zehaztutako eskubideetan oinarriturik, euskararen ofizialtasuna ezarri beharko du lurralde osoarentzat, batetik; bestetik, euskareren berezko eta lehetasunezko izaera aitortu beharko luke».Mendigurenek gaineratu zuen horiexek izan beharko luketela hizkuntza politika eraginkor baten abiapuntua. «Ondorioz, epe zein helburu zehatzak funtsezkoak izanen dira, baliabide egokiekin batera». Nafarroako Hikuntza Politikaren inguruko ponentzia eztabaidatu da azken hilabeteotan Nafarroako Parlamentuan, hainbat eragileren partaidetzarekin. Ondorioak udaberrian aterako dituzte.Atzo prentsaurrekoa eman zuten erakundeetako ordezkariek, orain arte egindako gogoeta eta hausnarketak «kontuan» hartuko ditutezlakoan daudela esan zuten, «gizarteko sektore guztietan eragin beharko lukeen ongi planifikatutako hizkuntza politika gauzatu ahal izateko». 

